
ЗАХИДАЛ 58

	 

	АЗИ, ЕВРОПЫГ ЭРГЭЖ НЭГ ХАРВАЛ

	 

	1932 оны зургаадугаар сарын 12

	 

	Манай эриний анхны мянган жилийн эцсээр Ази, Европ хийгээд Африкийн зарим хэсэг ямар янзтай байсны товч тоймыг бид үзлээ. Гэвч дахин нэг харъя. 

	Ази, Энэтхэг ба Хятадын эртний соёл иргэншил урьдын адил хөгжин мандсаар байлаа. Энэтхэгийн соёл малайн орнууд хийгээд Камбожид дэлгэрэн сайхан үр шимээ өгч байжээ. Хятадын соёл Солонгос ба Япон, мөн малайн орнуудад дэлгэрч байжээ. Өрнөд Азид арабын соёл Арави, Палестин, Сири ба Месопотамд зонхилж байжээ. Перс буюу Иранд эртний ираны болон түүнээс илүү шинэ арабын соёл иргэншил хослон дэлгэрч байлаа. Төв Азийн зарим орон бас иран˗арабын тэрхүү соёл иргэншлийг хүлээн авахын сацуу Энэтхэг ба Хятадын нөлөөнд орсон байв. Тэр бүх орны соёл иргэншлийн төвшин өндөрт хүрч гар үйлдвэр, шинжлэх ухаан, урлаг цэцэглэн хөгжиж, том том олон хоттой болсон байв. Нэртэй их сургуулиудад нь алс холын орнуудаас ирж суралцдаг байлаа. Гагцхүү Монгол. Төв Азийн зарим хэсэг, түүнчлэн Сибирь ба умард нутаг соёл иргэншлийн түвшнээр доогуур байв. 

	Одоо Европ руу оръё. Азийн дэвшилт орнуудыг бодвол Европ хоцрогдмол, хагас зэрлэг байдалтай байлаа. Эртний грек˗ромын соёл иргэншлээс эртний тэр цагийн тухай зөвхөн дурсамж л үлдсэн байв. Боловсролыг нэг их үнэлэн үздэггүй, гар үйлдвэр сул хөгжсөн, Азийнхыг бодвол худалдаа бага дэлгэрсэн байв. Гэвч хоёр зүйлийн сайн юм байсан нь: арабуудын мэдэлд байсан Испани арабуудын их эриний уламжлалыг хадгалсаар Константинополь удаж байж унасан боловч Европ, Азийн зааг дээр олон хүнтэй юм хот болон үлдсэн» явдал байлаа. Европын ихэнх нутагт эмх замбараагүй явдал ямагт гарч феодалын системийн ноёрхлын үед тайж язгууртан бүр өөрийн эзэмшил газартаа нэг ёсны бяцхан хаан шиг байв. Урьд эзэнт улсын нийслэл байсан Ром нэг үе бараг тосгоноос томгүйд хүрч түүний эртний задгай театрт амьтад хоргодох болсон байв. Гэвч хот дахин өсөж тэлжээ. 

	Ингэхлээр хэрэв манай эрин эхэлснээс хойших мянган жилийн дараах Ази ба Европ хоёр тивийг хооронд нь харьцуулах юм бол Ази үлэмж давуу байсан нь харагдаж байна. 

	Гэвч дахин нэг харж гүн дотор нь чухам юу болж байв аа гэдгийг ажиглах гээд үзэх үү? Тэгвэл Азид бүх юм өнгөц ажигласан хүнд бодогдож болохоор тийм сайн байгаагүйг бид мэдэж болно. Эртний соёл иргэншлийн хоёр өлгий болсон Энэтхэг ба Хятад орон хүнд байдалтай байв. Тэр нь гаднын халдлагад өртөхөөсөө илүү дотоод амьдрах хүч чадал нь шавхагдан доройтсонтой илүү их холбоотой байлаа. Өрнөдөд арабуудын сүр хүчтэй үе дууссан байлаа. Сельжукуудын хүч чадал өсөн байсан нь үнэн боловч тэр нь зөвхөн цэрэг дайны хүчинд дулдуйдан байв. 

	Тэд Азийн соёлыг биш, харин дайтах чадварыг илтгэснээрээ энэтхэгчүүд, хятадууд, персүүд, арабуудаас ялгаатай байв. Азид газар сайгүй эртний соёлтой үндэстнүүд ухарч, сүр хүч нь бууран хориглолтод орсон байв. Тэгээд хүчтэй, эрчим зоригтой шинэ ард түмэн өндийн босож Азийн тэрхүү эртний үндэстнүүдийг эзлэн авахаар барахгүй Европт занал учруулах болжээ. Гэвч тэд шинэ соёл иргэншил буюу соёлыг хөгжүүлэхэд шинэ түлхэц өгөхөөр юм авчирсангүй. Тийм учраас эртний үндэстнүүд яваандаа ялагчдаа соёлжуулж тэднийг уусгах болжээ. 

	Азид ингэж их өөрчлөлт болж байсныг бид мэдлээ. Хэдийгээр эртний соёл иргэншил хэвээр байж, урлаг урьдын адил хөгжин мандаж эрхэмсэг тансгаар бялхан байсан ч гэсэн соёл иргэншлийн лугшилт бууран амьдралын амьсгал улам бүр доройтон суларсаар байжээ. Энэ байдал асар удтал үргэлжилсэн юм. Монголчууд орж ирэх хүртэл огцом тасалдах буюу гэнэт эцэс болох явдал Арави ба дундад Азиас бусад хаана ч гарч байсангүй. Хятад ба Энэтхэгт эртний соёл иргэншил нь холоос харвал гоё сайхан зураг шиг харагдах мөртөө амин шимгүй болох хүртэл алгуур аажим гандан буурч байлаа. Хэрэв түүнд ойртоод очвол морин шоргоолж тууччихсан юм шиг харагдана. 

	Эзэнт улсуудын нэгэн адил соёл иргэншил ч гэсэн зөвхөн гаднын дайсны хүчинд автах төдийгүй, бас дотоодын уналт доройтлоос болж мөхдөг байна. Жишээ нь Ромыг зэрлэгүүд унагасан биш, харин нэгэнт үхмэл болсон юмыг л тэд эвдэлсэн ажээ Ромын мөч эрхтэн нь тасармагц л Ромын зүрх цохихоо больжээ. Тийм маягийн үйл явц Энэтхэг ба Хятадад мөн арабуудад болж байсныг бид ажигласан. Арабын соёл иргэншил гэнэт цэцэглэн мандсан шигээ л гэнэтхэн мөхжээ. Энэ үйл явц Энэтхэг ба Хятадад асар удаан үргэлжилсэн учраас түүнийг мөшгөн ажихад амаргүй юм. 

	Энэ үйл явц Махмуд Газневи Энэтхэгт орж ирэхээс бүр өмнө эхэлжээ. Үүнийг бид хүмүүсийн оюун ухаанд гарч байсан өөрчлөлтөөр мэдэж болно. Энэтхэгт шинэ үзэл санаа, шинэ зүйл бий болгохын оронд нэгэнт бий болсныг зөвхөн давтах буюу даган дуурайж байжээ. Энэтхэгчүүдийн оюун ухаан хурц сэргэлэн хэвээр байсан боловч аль дивангарын цагт нэгэнт бичигдэж, яригдсан зүйлийг ярьж, тайлбарлахаас цаашгүй болсон байв. Тэд гайхамшигт уран баримал, сийлбэрээ урьдын адил бүтээсээр байсан боловч заримдаа бүр элдвийн илүүц чимэглэл хээ угалз мэтийн аар саархан юмаар хэт нүсэр болгодог байв. Тийнхүү зоригтой яруухан санаа нь арилсны нэг адил дахин давтагдашгүй өвөрмөц чанар нь бас үгүй болжээ. Чамирхал, хээнцэрлэлт, урлаг, гоё тансаг бүхэн урьдын адил баячууд, сурвалжтаны хүртээл болж хүнд хүчир хөдөлмөр, нийт ард түмний ядуу зүдүү байдлыг хөнгөвчлөх, үйлдвэрлэлийг өөд татах талаар хийсэн юм тун бага байлаа!

	Энэ бүхэн нь соёл иргэншил мөхөн эхлэхийн шинж буюу. Амьдран оршихын шинж тэмдэг бол давтах, дуурайх биш, харин бүтээлч үйл ажиллагаа байдаг болохоор дээрх үйл явц болмогц соёл иргэншлийн амьдрал мөхдөг гэдэгт итгэж болно. 

	Тэр үед Хятад ба Энэтхэгт тийм маягийн үйл явц ажиглагдаж байлаа. Намайг зөв ойлгоорой. Үүнээс болж Хятад ба Энэтхэгийн амьдрал зогссон буюу тэд зэрлэг байдалд оров гэж би хэлэх гэж байгаа юм биш шүү. Харин Хятад ба Энэтхэг бүр эрт дээр үед олж авсан бүтээлч ажиллагааныхаа эрчим хүчийг шинэчлэн сэргээлгүй шавхан баржээ гэдгийг л би хэлэх гэсэн юм. Тэд хувиран өөрчлөгдөж буй нөхцөл байдалд нийцэж чадахгүй, ерийн л хуучнаараа амьдарсаар иржээ. Ийм явдал орон бүрийд, соёл иргэн шил бүрийд учирдаг ажээ. Их бүтээлч чармайлт гарган өсөн дэгжих үе ч байдаг, хүч нь сульдаж буурах ч үе бас байдаг байна Энэтхэг ба Хятадад ингэж хүч нь сульдах явц бүр хожим эхэлсэн, тэгэхдээ хэзээ ч бүрмөсөн буурчхаж байгаагүй нь сонин юм. 

	Ислам Энэтхэгийн хөгжил дэвшилд шинэ түлхэц өгчээ. Тэр нь ямар нэг хэмжээгээр тамир засах хэрэглүүр мэт үйлчилжээ. Тэр нь Энэтхэг орныг сэрэхэд хүргэсэн юм. Гэвч хоёр зүйлийн шалтгааны улмаас уг нөлөөлөл нь санасныг бодвол бага үр дүнд хүрчээ. Ислам манайд тийм замаар ирээгүй ба ирэхдээ нэлээд хожим иржээ. Махмуд Газневийн довтолгооноос зуун жилийн өмнө мусульманы номлогчид Энэтхэгээр аялан явж тэднийг газар сайгүй найрсаг угтаж байв. Тэд сайн санаа өвөрлөн ирж их амжилт олж байв. Исламыг хялайн гадуурхдаггүй, хэрэв тийм явдал гарвал нэг ч их сүйдтэй юм болдоггүй ажээ. Харин хожим ирсэн Махмуд улс орныг гал, мэсийн аюулд унагажээ. Түүний булаан эзлэх, тонон дээрэмдэх, алан хядах дүр, үйлдэл нь Энэтхэгт байсан исламын нэр төрд бусдаас илүү их хор хүргэжээ. Тэр бусад бүх байлдан дагуулагчдын нэг адил тонуул дээрэм хийх, алж хядахаас өөрийг мэдэхгүй байв. Шашны талаар огт санаа тавьсангүй. Гэвч түүний халдлага нь Энэтхэгт исламын талаар удтал буруу сэтгэгдэл төрүүлсэн учир үүнээс өөр нөхцөлд байсан шиг тэгж шударгаар тунгаан бодох боломжийг хүмүүст олгоогүй юм. 

	Энэ бол нэг шалтгаан байв. Өөр нэг шалтгаан нь гэвэл ислам хожуу ирсэн явдал юм. Тэр үүссэнээсээ хойш барагцаалбал дөрвөн зуун жилийн дараа иржээ. Гэтэл энэ урт хугацаанд исламын хүч нь ихээхэн шавхагдаж, бүтээлч эрчим нь үлэмж буурсан байв. Хэрэв арабууд Энэтхэгт исламын сургаалыг арай эрт авчирсан сан бол өөдлөн сэргэж байсан арабын соёл эртний энэтхэгийн соёлтой нийлэн хосолж тэр хоёрын хамтын нөлөөлөл маш их үр дүнд хүргэх байв. Тэр нь соёлтой хоёр үндэстний хослол байх бөгөөд арабууд шашинд хүлцэнгүй, ашигтай чанарыг баримталдаг нь тодорхой билээ. Нэг үе Багдадад халифын ивээлийн доор ажиллагч нэг ёсны клуб байдаг байсан, тэнд янз бүрийн шашны тэгэхдээ өөр шашныг үл хүлцэх үзэлтэй хүмүүс ч цуглардаг бөгөөд

	аливаа асуудлыг гагцхүү ашиг зорилгын үүднээс ухаалаг шүүн хэлэлцдэг байжээ. 

	Гэвч арабууд Энэтхэгт лав орж ирээгүй байна. Тэд Синдэд ирээд зогссон учир Энэтхэгт үзүүлсэн нөлөө нь тун бага юм. Ислам нь Энэтхэгт арабуудын хүлцэх чанар ба соёлыг эзэмшээгүй, зөвхөн цэрэг зэвсгийг урьтал болгосон түрэг зэрэг бусад ард түмнийг дагуулан ирсэн байлаа. 

	Тэглээ ч гэсэм Энэтхэг орон хөгжин дэвших, бүтээлч хүчээ дайчлах талаар шинэ уур амьсгал шингээж авчээ. Энэ нь Энэтхэгт ямар байдлаар амьдралын шинэ хүч өгч, тэр нь дараа яаж шавхран арилсан тухай бид хожим ярилцах болно. 

	Ингэхлээр энэтхэгийн соёл иргэншил суларсны өөр шалтгаан аяндаа тодорхой болж байна. Тэр нь гаднын довтолгоонд өртөн, нөмрөн ирж буй түйвээнээс хамгаалахын тулд дун хорхой шиг үүрэндээ хоргодон бараг бүх юмаа хааж битүүлсэн явдал юм. Энэ бол мөн л сул дорой, айж балмагдсаны шинж бөгөөд ингэж эмчилснээр өвчнийг улам л ихэсгэж байв. Үнэн хэрэгтээ уг өвчин харийн довтолгоонд өртсөнийх биш харин зогсонги байдалд орсных байлаа. Гэтэл хааж боох нь зогсонги байдлыг улам хүчтэй болгож, хөгжин дэгжих бүх замыг нь тагладаг аж. Хятад мөн тийм маягаар ажилласан, Япон бас л тэгснийг бид цаашид харах болно. Нийгмийн дотор дун хорхой шиг хаалттай амьдарна гэдэг аюултай. Хэрэв тэгэх юм бол бид царцанги байдалд орж эрүүл агаар, эрүүл үзэл санаанаас хагацах болно. Гэтэл эрүүл агаар бие хүнд хэрэгтэй байдгийн нэгэн адил нийгэмд ч бас хэрэгтэй байдаг. 

	Азийн талаар зөндөө ярилаа. Тэр үед Европ хоцрогдож, хэрүүл маргааны уур болсон байсныг бид үзсэн. Гэвч тийм эмх замбараагүй болсон, өвөр хоорондоо дайтаж, зодолдож байсан ч гэсэн эрчим хүч, амьдралын зах зух байсаар байлаа. Ази удтал ноёрхсоныхоо дараа уруудах замаар явсан бол Европ өсөн өндийж байв. Гэвч тэр нь Азитай зэрэгцэж очихын тулд бас л их урт зам туулах хэрэгтэй байлаа. 

	Одоо Европ ноёрхож байхад Ази эрх чөлөөнийхөө төлөө хүнд хүчир тэмцэл хийж байна. Тэгэвч бид гүнзгий ажиглан харвал Азид шинэ эрчим чадал, шинэ бүтээлч санаа, шинэ амьдрал сэргэж байгааг үзэж болно. Ази дахин өндийн сэргэж байгаад эргэлзээ байж болохгүй. Харин Европ бүр тодруулж хэлбэл Өрнөд Европ хэдийгээр хүчирхэг байгаа ч гэсэн уналтын зарим шинж илрэн байна. Европын соёл иргэншлийг устгачих хүчтэй байх шиг зэрлэг юм гэж байхгүй. Соёлжсон ард түмэн өөрөө зэрлэгүүд шиг ажиллах нь байдаг, хэрэв тэгэх юм бол соёл иргэншил өөрөө өөрийгөө устгаж ч болох юм. 

	Би Ази, Европын талаар ярилаа. Гэвч энэ зөвхөн Газарзүйн ойлголт, бидний өмнө тавигдаж буй асуудал бол зөвхөн азийн буюу европын зүйл биш, харин дэлхий дахины буюу нийт хүн төрөлхтний асуудал. Хэрэв бид түүнийг нийт дэлхий дахины хэмжээгээр шийдвэрлэхгүй бол ядуу зүдүү байдал үргэлжилсээр байх болно. Түүнийг шийднэ гэдэг ядуу гуйланчин байдлыг дэлхий дахины хэмжээгээр эцэс болгоно гэсэн үг юм. Гагцхүү тэгсэн цагт бид тэгш байдал дээр үндэслэсэн жинхэнэ соёл иргэншил, соёлтой байж чадна. Ямар нэгэн улс орон буюу ангийн дарлал арилах болно. Тийм нийгэм л нийгмийнхээ бүх гишүүдийн хамтын ажиллагааны дээр үндэслэсэн бүтээлч дэвшилт нийгэм, өөрчлөгдөн буй нөхцөлд нийцэн ажиллаж чаддаг нийгэм байж чадна. Тийм байдал эцсийн эцэст бүх дэлхийд тогтсон байх ёстой. Тийм соёл иргэншил эртний соёл иргэншилд тохиолдсон шиг эвдрэн унана гэж айх явдалгүй. 

	Ийм учраас бид Энэтхэгийн эрх чөлөөний төлөө тэмцэхдээ агуу их зорилго бол нийт хүн төрөлхтний эрх чөлөө, түүний дотор манай ард түмнийг ч чөлөөлөх, бусад ард түмнийг ч чөлөөлөх явдал мөн гэдгийг санаж явбал зохино. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

